   Юл йөрү кагыйдәләре буенча шөгыль конспекты  .

Тема: “Светофор нәрсә ул?”
Максат: 1)Юл йөрү кагыйдәләрен өйрәнүгә кызыксыну уяту. 

               2)Светофор белән таныштыру.

               3)Алган белемнәрен куллануларына ирешү.

Җиһазлар: Светофор, төсле карандашлар, альбом бите.

 Шөгыль барышы: 

    Тәрбияче: “Исәнмесез, балалар.  Хәзер мин сезгә әкият сөйлим. Борын-борын заманда яшәгән ди бер малай. Ул малайның исеме Светофор булган, ди. Көн саен иртән әнисе белән бакчага барганда ул юл аркылы чыга алмыйча бик озак торган,ди. Чөнки юлда машиналар йөриләр дә йөриләр, бер дә туктамыйлар,ди. Светофор: “Эх шушы машиналарны туктатып торып булса иде”,- дип хыялланган. Һәм бер көнне ул бик матур төш күргән. Имеш, Светофор бик матур урманда йөри икән, аңа бер тылсымчы очраган. Тылсымчы Светофордан нинди теләкләрен бар, дип сораган. Светофор үзенең теләген аңа әйткән: “Урам аркылы чыкканда, машиналарны туктатып тора торган әйбер булсын иде”,- дигән. Тылсымчы аңа бер таяк биргән. Таякның башында өч төстәге күзе бар икән. Тылсымчы әйткән: “Менә бу кызыл төс янса, кешеләр дә, машиналар да туктап торсыннар; сары төс янса, кузгалырга әзерләнсеннәр; ә яшел төс янса, барысы да кузгалып китсеннәр.” Светофор уянып киткән дә, төшен әтисенә сөйләп биргән. Әтисе шуннан соң шундый утлар ясап, урамнарга тезеп чыккан. Бу өч төсле утларга светофор дип исем биргәннәр.Кызык әкиятме балалар?”

Балалар: “Әйе.”

Тәрбияче: “Ә хәзер, әйдәгез светофор белән якыннанрак танышыйк инде. Менә ул безнең. Димәк, Кызыл төс туктарга, сары төс әзерләнергә, яшел төс китәргә куша. Әйдәгез, бер уен уйнап алабыз. Мин кызыл төстәге түгәрәк күрсәтсәм, чүгәләп утырасыз,  сарыны күрсәтсәм, торып басасыз, яшелне күрсәтсәм,урында таптанасыз. Әйдәгез, башладык.”

    Уен уйнала.

Тәрбияче: “Кызык уенмы, балалар?”

Балалар: “Әйе,кызык.”

Тәрбияче: “Без сезнең белән шулай светофор әмерләрен үтәргә өйрәндек. Әйдәгез, хәзер буяу карандашларын алыйк та кәгазьләргә светофор рәсеме ясыйк.”

Балалар рәсемнәр ясыйлар. Тәрбиячегә күрсәтәләр.

Тәрбияче: “Булдырдыгыз, балалар. Бик матур рәсемнәр ясадыгыз. Бу рәсемнәрне әниләрегезгә бүләк итегез һәм аларга да юл аркылы ничек чыгарга икәнлеген аңлатыгыз. Килештекме?”

Балалар: “Килештек.”

Тәрбияче: “Алайса, бүгенгә дәрес тәмам.”

